
早朝大明宫 贾 至

银烛朝天紫陌长 禁城春色晓苍苍 千条弱柳垂青锁

百啭流莺绕建章 剑佩声随玉墀步 衣冠身惹御炉香

共沐恩波凤池上 朝朝染翰侍君王

 

和贾舍人早朝 杜 甫

五夜漏声催晓箭 九重春色醉仙桃 旌旗日暖龙蛇动

宫殿风微燕雀高 朝罢香烟携满袖 诗成珠玉在挥毫

欲知世掌丝纶美 池上于今有凤毛

 

和贾舍人早朝 王 维

绛帻鸡人报晓筹 尚衣方进翠云裘 九天阊阖开宫殿

万国衣冠拜冕旒 日色才临仙掌动 香烟欲傍衮龙浮

朝罢须裁五色诏 佩声归到凤池头

 

和贾舍人早朝 岑 参

鸡鸣紫陌曙光寒 莺啭皇州春色阑 金阙晓钟开万户

玉阶仙仗拥千官 花迎剑佩星初落 柳拂旌旗露未乾

独有凤凰池上客 阳春一曲和皆难

 

上元应制 蔡 襄

高列千峰宝炬森 端门方喜翠华临 宸游不为三元夜

乐事还同万众心 天上清光留此夕 人间和气阁春阴

要知尽庆华封祝 四十余年惠爱深

 

上元应制 王 洪

雪消华月满仙台 万烛当楼宝扇开 双凤云中扶辇下

六鳌海上驾山来 镐京春酒沾周宴 汾水秋风陋汉才

一曲升平人尽乐 君王又进紫霞杯

 

侍宴 沈（单人全）期

皇家贵主好神仙 别业初开云汉边 山出尽如鸣凤岭

池成不让饮龙川 妆楼翠幌教春住 舞阁金铺借日悬

侍从乘舆来此地 称觞献寿乐钧天

 

答丁元珍 欧阳修

春风疑不到天涯 二月山城未见花 残雪压枝犹有橘

冻雷惊笋欲抽芽 夜闻啼雁生乡思 病入新年感物华

曾是洛阳花下客 野芳虽晚不须嗟

 

插花吟 邵 雍

头上花枝照酒卮 酒卮中有好花枝 身经两世太平日

眼见四朝全盛时 况复筋骸粗康健 那堪时节正芳菲

酒涵花影红光溜 争忍花前不醉归

 

寓意 晏 殊

油壁香车不再逢 峡云无迹任西东 梨花院落溶溶月

柳絮池塘淡淡风 几日寂寥伤酒后 一番萧瑟禁烟中

鱼书欲寄何由达 水远山长处处同

 

寒食 赵元镇

寂寂柴门村落里 也教插柳纪年华 禁烟不到粤人国

上冢亦携庞老家 汉寝唐陵无麦饭 山溪野径有梨花

一樽竟藉青苔卧 莫管城头奏暮笳

 

清明 黄庭坚

佳节清明桃李笑 野田荒冢只生愁 雷惊天地龙蛇蛰

雨足郊原草木柔 人乞祭余骄妾妇 士甘焚死不公侯

贤愚千载知谁是 满眼蓬蒿共一丘

 

清明 高菊卿

南北山头多墓田 清明祭扫各纷然 纸灰飞作白蝴蝶

泪血染成红杜鹃 日落狐狸眠冢上 夜归儿女笑灯前

人生有酒须当醉 一滴何曾到九泉

 

郊行即事 程 颢

芳原绿野恣行时 春入遥山碧四围 兴逐乱红穿柳巷

困临流水坐苔矶 莫辞盏酒十分劝 只恐风花一片飞

况是清明好天气 不妨游衍莫忘归

 

秋千 洪觉范

画架双裁翠络偏 佳人春戏小楼前 飘扬血色裙拖地

断送玉容人上天 花皮润沾红杏雨 彩绳斜挂绿杨烟

下来闲处从容立 疑是蟾宫谪神仙

＊《宋诗钞》作僧惠洪作

 

曲江对酒 杜 甫

一片花飞减却春 风飘万点正愁人 且看欲尽花经眼

莫厌伤多酒入唇 江上小堂巢翡翠 苑边高冢卧麒麟

细推物理须行乐 何用浮名绊此身

 

其二 杜 甫

朝回日日典春衣 每日江头尽醉归 酒债寻常行处有

人生七十古来稀 穿花蛱蝶深深见 点水蜻蜓款款飞

传与风光共流转 暂时相赏莫相违

 

黄鹤楼 崔 颢

昔人已乘白云去 此地空余黄鹤楼 黄鹤一去不复返

白云千载空悠悠 晴川历历汉阳树 芳草萋萋鹦鹉州

日暮乡关何处是 烟波江上使人愁

 

旅怀 崔 涂

水流花谢两无情 送尽东风过楚城 蝴蝶梦中家万里

杜鹃枝上月三更 故园书动经年绝 华发春催两鬓生

自是不归归便得 五湖烟景有谁争

 

答李儋 杜 甫

去年花里逢君别 今日花开又一年 世事茫茫难自料

春愁黯黯独成眠 身多疾病思田里 邑有流亡愧俸钱

闻道欲来相问讯 西楼望月几回圆

 

清江 杜 甫

清江一曲抱村流 长夏江村事事幽 自去自来梁上燕

相亲相近水中鸥 老妻画纸为棋局 稚子敲针作钓钩

多病所须惟药物 微躯此外更何求

 

夏日 张文胜

长夏江村风日清 檐牙燕雀已生成 蝶衣晒粉花枝午

蛛网添丝屋角晴 落落疏廉邀月影 嘈嘈虚枕纳溪声

久斑两鬓如霜雪 直欲樵渔过此生

 

辋川夜雨 王 维

积雨空林烟火迟 蒸藜炊黍饷东（淄换草头） 漠漠水田飞白鹭

阴阴夏木啭黄鹂 山中习静合朝槿 松下清斋折露葵

野老与人争席罢 海鸥何事更相疑

 

新竹 黄庭坚

插棘编篱谨护持 养成寒碧映涟漪 清风掠地秋先到

赤日行天午不知 解箨时闻声簌簌 放梢初见影离离

归闲我欲频来此 枕簟仍教到处随

 

偶成 程 颢

闲来无事不从容 睡觉东窗日已红 万物静观皆自得

四时佳兴与人同 道通天地有形外 思入风云变态中

富贵不淫贫贱乐 男儿到此是豪雄

 

表兄话旧 窦叔向

夜合花开香满庭 夜深微雨醉初醒 远书珍重何由达

旧事凄凉不可听 去日儿童皆长大 昔年亲友半凋零

明朝又是孤舟别 愁见河桥酒幔青

 

游月殿 程 颢

月坡堤上四徘徊 北有中天百尺台 万物已随秋气改

一樽聊为晚凉开 水心云影闲相照 林下泉声静自来

世事无端何足计 但逢佳节约重陪

 

秋兴 杜 甫

千家山郭静朝晖 日日江楼坐翠微 信宿渔人还泛泛

清秋燕子故飞飞 匡衡抗疏功名薄 刘向传经心事违

同学少年多不贱 五陵裘马自轻肥

 

秋兴 杜 甫

蓬莱宫阙对南山 承露金茎霄汉间 西望瑶池降王母

东来紫气满函关 云移雉尾开宫扇 日绕龙鳞识圣颜

一卧沧江惊岁晚 几回青琐点朝班

 

秋兴 杜 甫

玉露凋伤枫树林 巫山巫峡气萧森 江间波浪兼天涌

塞上风云接地阴 丛菊两开他日泪 孤舟一系故园心

寒衣处处催刀尺 白帝城高急暮砧

 

秋兴 杜 甫

昆明池水汉时功 武帝旌旗在眼中 织女机丝虚夜月

石鲸鳞甲动秋风 波飘菰米沉云黑 露冷莲房坠粉红

关塞极天惟鸟道 江湖满地一渔翁

 

月夜舟中 戴复古

满船明月浸虚空 绿水无痕夜气冲 诗思浮沈樯影里

梦魂摇拽橹声中 星辰冷落碧潭水 鸿雁悲鸣红蓼风

数点渔灯依古岸 断桥垂露滴梧桐

 

长安秋望 赵 嘏

云物凄凉拂署流 汉家宫阙动高秋 残星几点雁横塞

长笛一声人倚楼 紫艳半开篱菊静 红衣落尽渚莲愁

鲈鱼正美不归去 空戴南冠学楚囚

 

新秋 杜 甫

火云犹未敛奇峰 欹枕初惊一叶风 几处园林萧瑟里

谁家砧杵寂寥中 蝉声断续悲残月 萤焰高低照暮空

赋就金门期再献 夜深搔首叹飞蓬

 

中秋 李 朴

皓魄当空宝镜升 云间仙籁寂无声 平分秋色一轮满

长伴云衢千里明 狡兔空从弦外落 妖蟆休向眼前生

灵槎拟约同携手 更待银河澈底清

 

九日蓝耕会饮 杜 甫

老去悲秋强自宽 兴来今日尽君欢 羞将短发还吹帽

笑倩旁人为正冠 蓝水远从千涧落 玉山高并两峰寒

明年此会知谁健 醉把茱萸仔细看

 

秋思 陆 游

利欲驱人万火牛 江湖浪迹一沙鸥 日长似岁闲方觉

事大如天醉亦休 砧杵敲残深巷月 梧桐摇落故园秋

欲舒老眼无高处 安得元龙百尺楼

 

与朱山人 杜 甫

锦里先生乌角巾 园收芋栗未全贫 惯看宾客儿童喜

得食阶除鸟雀驯 秋水才深四五尺 野航恰受两三人

白沙翠竹江村暮 相送柴门月色新

 

闻笛 赵 嘏

谁家吹笛画楼中 断续声随断续风 响遏行云横碧落

清和冷月到帘栊 兴来三弄有桓子 赋就一篇怀马融

曲罢不知人在否 余音嘹亮尚飘空

 

冬景 刘克庄

晴窗早觉爱朝曦 竹外秋声渐作威 命仆安排新暖阁

呼童熨贴旧寒衣 叶浮嫩绿酒初熟 橙切香黄蟹正肥

蓉菊满园皆可羡 赏心从此莫相违

 

冬景 杜 甫

天时人事日相催 冬至阳生春又来 刺绣五纹添弱线

吹葭六管动飞灰 岸容待腊将舒柳 山意冲寒欲放梅

云物不殊乡国异 教儿且覆掌中杯

 

梅花 林 逋

众芳摇落独鲜妍 占断风情向小园 疏影横斜水清浅

暗香浮动月黄昏 霜禽欲下先偷眼 粉蝶如知合断魂

幸有微吟可相狎 不须檀板共金樽

 

自咏 韩 愈

一封朝奏九重天 夕贬潮阳路八千 本为圣朝除弊政

敢将衰朽惜残年 云横秦岭家何在 雪拥蓝关马不前

知汝远来应有意 好收吾骨瘴江边

 

干戈 王 中

干戈未定欲何之 一事无成两鬓丝 踪迹大纲王粲传

情怀小样杜陵诗 （脊鸟）（令鸟）音断人千里 乌鹊巢寒月一枝

安得中山千日酒 酩然直到太平时

 

归隐 陈 抟

十年踪迹走红尘 回首青山入梦频 紫绶纵荣争及睡

朱门虽富不如贫 愁闻剑戟扶危主 闷听笙歌聒醉人

携取旧书归旧隐 野花啼鸟一般春

 

时世行 杜荀鹤

夫因兵乱守蓬茅 麻苎裙衫鬓发焦 桑柘废来犹纳税

田园荒尽尚徵苗 时挑野菜和根煮 旋砍生柴带叶烧

任是深山最深处 也应无计避征徭

 

送天师 甯献王

霜落芝城柳影疏 殷勤送客出鄱湖 黄金甲锁雷霆印

红锦韬缠日月符 天上晓行骑只鹤 人间夜宿解双凫

匆匆归到神仙府 为问蟠桃熟也无

 

送毛伯温 明世宗

大将南征胆气豪 腰横秋水雁翎刀 风吹鼍鼓山河动

电闪旌旗日月高 天上麒麟原有种 穴中蝼蚁岂能逃

太平待诏归来日 朕与先生解战袍

